
MINUTI 

Laqgħa tal-Kunsill Lokali Birżebbuġa 

9 LEĠIŻLATURA 

Laqgħa Numru 33 

 

Il-Ħamis, 27 ta’ Awwissu 2026 
 
Il-Kunsill Lokali Birżebbuġa ltaqa’ ġewwa l-uffiċċju amministrattiv tiegħu li jinsab fl-
indirizz: Dar Birżebbuġa, Triq Santa Marija, Birżebbuġa, fil-17:30. 
 
PREŻENTI: 
Is-Sur Scott Camilleri  Sindku 
Is-Sa Josette Busuttil  Viċi Sindku 
Is-Sur  Alex Caruana   Kunsillier  
Is-Sa  Maria Mifsud   Kunsilliera  
Is-Sur Ivan Abela Grech    Kunsillier 
Is-Sur  Karel Zahra   Kunsillier 
Is-Sa Rohasia Zammit  Kunsilliera  
Is-Sur  Darren Mark Debono Kunsillier 
 
ASSENTI B’APOLOĠIJA (Skont Ordni Permanenti 14A): 
Ħadd 
 
ASSENTI: 
Is-Sur Johann Borg   Kunsillier 
 
UFFIĊJALI PREŻENTI: 
Is-Sur Jordy Brincat   Segretarju Eżekuttiv 
 
MEMBRI MILL-PUBBLIKU: 
Ħadd 

33.01 Qari tal-ittri t’apoloġija 

 
33.01.01 Il-Kunsillier Johann Borg talab sabiex ikun skużat minn din is-seduta minħabba 
ċirkostanzi li m’għandux kontroll fuqhom. Il-Kunsill ħa vot fuq din it-talba.  
 
Favur 1         Kontra 2       Astensjonijiet 5 
 
Din it-talba ma ġietx aċċettata u għalhekk il-Kunsillier Johann Borg se jiġi mniżżel assenti. 
 
33.02 Approvazzjoni tal-minuti (seduta 32) 

 
33.02.01 Ma kien hemm l-ebda korrezzjoni fuq il-minuti ta’ seduta 32.   
 
33.02.02 Fuq proponiment tal-Viċi Sindku Josette Busuttil u sekondata mill-Kunsillier 
Alex Caruana, il-minuti ta’ seduta 32 ġew approvati unanimament. 
 
33.03  Komunikazzjoni mis-Sindku 

 
33.03.01 Is-Sindku Scott Camilleri feraħ lill-Birżebbuġa Aquatic Sports Club li rebaħ il-
BOV First Division League, u b’hekk għaqqad tripletta ta’ trofej f’dan l-istaġun. Din hija l-
ewwel darba fl-istorja tal-klabb li nkiseb dan is-suċċess. Il-Kunsilliera preżenti ngħaqdu 
mas-Sindku Scott Camilleri sabiex jawguraw lit-tim għal dan is-suċċess storiku. 
 
33.03.02 Is-Sindku Scott Camilleri informa lill-Kunsill li l-Kunsillier Ivan Abela Grech 
iltaqa’ mal-organizzaturi tal-Imsida Ġostra. Wara li ġie evalwat il-fond tal-baħar fiż-żona 
fejn kellha ssir l-attività, ġie nnutat li ma kienx hemm fond biżżejjed sabiex din tkun tista’ 
ssir b’mod sigur. Għaldaqstant, fiċ-ċirkostanzi din ma tistax tkun possibli li ssir. 
 
33.03.03 Is-Sindku Scott Camilleri tkellem dwar l-iffirmar tal-ftehim għad-devoluzzjoni 
tal-art lill-Kunsill Lokali ta’ Birżebbuġa, li tinsab fl-ex bandli fi Triq Santa Katarina, bil-
għan li din tiġi żviluppata fi ġnien pubbliku. Il-ftehim ġie organizzat mill-Ministeru għall-
Gvern Lokali u mill-Ministeru għall-Artijiet. Is-Sindku Scott Camilleri rrimarka wkoll li l-
ftehim huwa għal perjodu ta’ ħames snin u li wara dan il-perjodu se jibqa’ jiġġedded. 
 
33.03.04 Is-Sindku Scott Camilleri informa lill-Kunsilliera preżenti li, fil-ġimgħat li ġejjin, 
se jibdew ix-xogħlijiet infrastrutturali fi Triq iż-Żurrieq. Fl-ewwel tliet xhur, ix-xogħlijiet 
se jsiru mill-Pjazza sa Triq San Ġwann, filwaqt li t-tieni fażi tkun minn Triq San Ġwann  sa 
Triq ir-Raddiena. Informa wkoll li r-rotta 82A se tibqa’ topera b’mod normali lejn Triq tal-
Ġebel, permezz ta’ rotta alternattiva. 
 
33.03.05 Is-Sindku Scott Camilleri informa lill-Kunsill dwar il-proġett tal-Qajjenza. Fejn 
jidħol il-ħadid, fadal ix-xogħol tal-galvanizzar, filwaqt li x-xogħlijiet tal-bankina ħadu 
aktar żmien milli previst. Project Green se tkun qed tindirizza s-sitwazzjoni tas-siġar hekk 
kif hemm ħafna minnom mingħajr bastun sabiex jibqgħu dritti, u li dawn bħalissa qed 
jieħu ħsieb it-tisqija tagħhom il-handyman tal-Kunsill. Ġew magħżula wkoll il-bankijiet u 
l-bins, filwaqt li s-Sindku Scott Camilleri se jara minn fejn jista jġib fondi sabiex titnaqqas 
l-ispiża tal-proġett. 

33.03.06 Is-Sindku Scott Camilleri informa lill-Kunsill dwar it-tender tar-road markings 
u qara r-rapport li jispjega x’se jkun jinkludi dan it-tender. Ġie maqbul li t-tender 
jiġġedded sena b’sena għal perjodu massimu ta’ erba’ snin, b’limitu ta’ €100,000 fis-sena. 
Ġie speċifikat ukoll li kwalunkwe ammont mhux użat matul is-sena ma jiġix trasferit għas- 
sena ta’ wara.  Il-Kunsillier Karel Zahra staqsa dwar il-mod kif se jiġu evalwati l-offerti. 
Is-Sindku Scott Camilleri informa li se jkun qed jiġbor aktar informazzjoni dwar dan. 
 
33.03.07 Is-Sindku Scott Camilleri ressaq għad-diskussjoni bejn il-Kunsillera preżenti l-
mod kif se jkun qed jiġi organizzat is-servizz u x-xogħol relatat maż-żamma u l-
manutenzjoni tal-ġonna u l-ispazji miftuħa. Ġie maqbul li l-Kunsill għandu jipproċedi 
b’Direct Order għall-provvista tas-servizz imsemmi, li għalih diġà hemm it-talba għall-
approvazzjoni. Min-naħa tal-uffiċċju ntbgħatu għal ħames kwotazzjonijiet u li minnhom 
wieħed wieġeb li m’għandux ċans filwaqt li l-ieħor kwota €27.50 (VAT inkluż) is-siegħa, 
meta tieħu inkonsiderazzjoni s-siegħat tat-tender u x-xogħol li hemm, dan jeċedi l-
ammont stabbilit tad-direct order. Sa dan it-tant ġie maqbul ukoll li jinbeda il-proċess 
sabiex jinħareġ tender ġdid għall-istess servizz. Huwa previst li d-Direct Order għal dan 
is-servizz jibqa’ fis-seħħ sal-aħħar ta’ Frar 2027. 
 
33.03.08 Is-Sindku Scott Camilleri informa lill-Kunsill li, fir-rigward tal-periklu tal-pont 
tas-Shell, talab feedback mingħand Project Green u s’issa għadu qed jistenna risposta. Il-
Kunsill ġie infurmat biss li ż-żona ngħalqet, kif ukoll ingħata spjegazzjoni dwar il-
problema taż-żejt fil-baħar, li ilha għaddejja għal diversi snin min-naħa tal-Enemalta. 
 
33.04  Mistoqsijiet mill-kunsilliera 

 
33.04.01 Il-Kunsillier Alex Caruana ressaq mistoqsija dwar il-problema tal-parkeġġ fil-
lokalità u jekk jistax jiġi kkunsidrat parkeġġ residenzjali fl-inħawi tal-Promenade. Is-
Sindku Scott Camilleri wieġeb li din il-possibbiltà għandha tiġi kkunsidrata u li hemm 
bżonn isiru l-verifiki meħtieġa ma’ Kunsilli Lokali oħra sabiex jiġi stabbilit kif taħdem is-
sistema tal-parkeġġ residenzjali. 
 
33.04.02 Il-Kunsillier Darren Mark Debono ressaq mistoqsija dwar it-terrapien u l-qsari 
li jinsabu fil-parkeġġ ta’ San Ġorġ. Is-Sindku Scott Camilleri informa li diġà tkellem mal-
Cleansing sabiex jitneħħa t-terrapien. Fir-rigward tal-qsari, uħud minnhom se jerġgħu 
jitpoġġew fejn kienu oriġinarjament, filwaqt li l-kumplament se jiġu evalwati sabiex 
jinstabilhom post alternattiv. 
 
33.04.03 Il-Kunsillier Darren Mark Debono ressaq mistoqsija dwar karru tad-dgħajsa li 
jinsab fil-parkeġġ ta’ San Ġorġ, u rrimarka li kien ilu madwar xahar li bagħat 
korrispondenza dwaru u dan għadu hemmhekk. Is-Sindku Scott Camilleri informa li l-
Pulizija tal-Komunità ilhom infurmati bil-każ, iżda kellhom każijiet aktar urġenti 
x’jindirizzaw. Informa li issa se tkun qed titwaħħal it-tabella meħtieġa mal-karru. 
 
33.04.04 Il-Kunsillier Darren Mark Debono ressaq mistoqsija dwar il-luzzu li jinsab fil-
parkeġġ ta’ San Ġorġ, kwistjoni li ilha għaddejja għal xi żmien. Is-Sindku Scott Camilleri 
informa li, skont il-korrispondenza li waslet, Heritage Malta m’għandhiex fejn iżżommu. 
Għaldaqstant, talab lill-Kunsillier Darren Mark Debono sabiex jidentifika post adattat fejn 
il-luzzu jista’ jitqiegħed bħala tiżjin. Sadattant, il-Kunsill se jkompli jikkomunika mal-
awtorità kkonċernata sabiex jingħata aġġornament dwar il-proċess. 



Paġna | 4  
 

33.04.05 Il-Kunsillier Karel Zahra ressaq mistoqsija dwar jekk kienx hemm xi 
aġġornament rigward il-bankina tal-Bajja s-Sabiħa. Is-Sindku Scott Camilleri informa li 
s’issa ma kellu l-ebda aġġornament. Il-Kunsillier Alex Caruana żied jgħid li tkellem mal-
CEO tal-Water Services Corporation u bħalissa qed jistenna risposta. 
 
33.04.06 Il-Kunsillier Karel Zahra ressaq mistoqsija dwar il-periklu tal-pont tas-Shell. Is-
Sindku Scott Camilleri wieġeb li din il-kwistjoni kienet diġà ġiet diskussa f’parti 
preċedenti tal-laqgħa. 
 
33.04.07 Il-Kunsillier Karel Zahra ressaq mistoqsija dwar il-gabbana li bħalissa tinsab 
fuq il-Promenade tal-Bajja s-Sabiħa. Wara diskussjoni, ġie maqbul li l-Kunsillier Alex 
Caruana jiċċekkja jekk huwiex possibbli li din tiċċaqlaq u titressaq aktar lejn l-Għassa tal-
Pulizija. 
 
33.04.08 Il-Kunsillier Karel Zahra ressaq mistoqsija dwar il-problema tal-ħamiem, li ilha 
għaddejja mill-bidu tas-sena. Is-Sindku Scott Camilleri informa li bħalissa għaddej 
proċess sabiex titressaq u tiġi approvata liġi fil-Parlament dwar din il-kwistjoni. 
 
33.05 Komunikazzjoni mis-Segretarju Eżekuttiv 

 
33.05.01 Is-Segretarju Eżekuttiv Jordy Brincat preżenta r-rapport ta’ xogħlijiet mill-
contracts manager għax-xahar ta’ Lulju 2026.  
 
33.05.02 Is-Segretarju Eżekuttiv Jordy Brincat tkellem dwar il-proċess tal-ħlas tas-salarji 
u l-allowances tal-ħaddiema tal-Kunsill. Spjega li, sa issa, dawn il-ħlasijiet kienu qed jiġu 
pproċessati wieħed wieħed, iżda bl-accountant il-ġdid hemm il-possibbiltà li jibdew jiġu 
pproċessati kollha f’batch waħda, sabiex il-proċess ikun aktar effiċjenti. Is-Segretarju 
Eżekuttiv Jordy Brincat informa wkoll li diġà saret komunikazzjoni mal-bank tal-Kunsill 
u kien hemm qbil dwar kif għandu jitħaddem dan il-proċess.  
 
Din il-proposta ġiet approvata b’vot unanimu mill-Kunsilliera preżenti. 
 
Hawnhekk ingħaqad l-accountant tal-kunsill is-Sur Kevin Incorvaja 
 
33.05.03 L-Accountant tal-Kunsill, Kevin Incorvaja, spjega dwar is-software il-ġdid tal-
Accounts. Huwa informa li, sabiex il-Kunsill ikun konformi mar-rekwiżiti tad-Diviżjoni, 
hemm bżonn li jaqleb mis-sistema SAGE Line 50 għal software iżjed aġġornat u 
kompatibbli. Huwa spjega li XERO hija sistema cloud-based, fejn l-informazzjoni tinżamm 
b’mod sigur u tkun aċċessibbli onlajn. Żied jgħid li din is-sistema toffri aktar trasparenza 
u tiffaċilita wkoll il-proċess tal-awditjar, peress li d-dokumentazzjoni u l-informazzjoni 
jkunu jistgħu jinstabu u jiġu aċċessati b’mod aktar faċli. 
 
33.06 Korrispondenza 

 
33.06.01 Is-Sindku Scott Camilleri ressaq għal konsiderazzjoni u d-diskussjoni tal-
Kunsilliera l-korrispondenza mibgħuta mill-Kunsillier Alex Caruana, relatat ma’ spazju ta’ 
parkeġġ komunali fi Triq il-Qajjenza. Dan l-ispazju ġie identifikat riċentement, wara li 
nkisbu l-permess meħtieġa mingħand Transport Malta. Wara diskussjoni, il-Kunsilliera 

preżenti qablu li dan l-ispazju ta’ parkeġġ għandu jiġi allokat għall-parkeġġ l-aktar viċin 
li ir-rampa li twassal lejn din il-bajja, fin-naħa tal-Batterija. 
 
33.06.02 Is-Sindku Scott Camilleri informa lill-Kunsill li waslet korrispondenza rigward 
proġett tal-WSC li se jkopri Triq Għar Dalam, Triq Birżebbuġa, Triq iż-Żejtun u Triq 
Żarenu Dalli. Huwa informa li dan il-proġett huwa ppjanat li jibda fil-bidu tal-2027. 
 
33.06.03 Is-Sindku Scott Camilleri informa lill-Kunsill dwar l-applikazzjoni mal-Awtorità 
tal-Ippjanar PA/05480/26, relatata ma’ ħanut li jinsab ħdejn il-fergħa tal-bank fi Triq il-
Bajja s-Sabiħa, sabiex titqiegħed pjattaforma bis-siġġijiet fuqha. Il-Kunsilliera preżenti 
qablu li l-konsulent ambjentali tal-Kunsill għandu jħejji abbozz ta’ oġġezzjoni sabiex jiġi 
kkunsidrat u sottomess f’isem il-Kunsill, hekk kif dejjem jimxi ma kull applikazzjoni ta’ 
dan it-tip 
 
33.06.04 Is-Sindku Scott Camilleri informa lill-Kunsill li waslet talba mingħand persuna 
sabiex tibda torganizza sessjonijiet ta’ fitness fuq ir-ramel tal-Bajja s-Sabiħa. Il-Kunsilliera 
preżenti qablu li tinħareġ ittra ta’ no objection għal din it-talba. 
 
33.06.05 Is-Sindku Scott Camilleri informa lill-Kunsill li, ftit tal-ġranet qabel, il-Kunsill 
irċieva korrispondenza rigward l-attività “Minn Pjazza għal Pjazza”. L-applikazzjoni li 
kienet tressqet mill-Kunsill diversi xhur qabel ma kinitx ġiet aċċettata, iżda issa ġew 
proposti żewġ dati matul ix-xahar ta’ Novembru sabiex l-attività tkun tista’ tittella’. Il-
Kunsilliera preżenti qablu li ż-żmien għall-ippjanar u l-organizzazzjoni tal-attività huwa 
qasir wisq. Ġie deċiż li, f’din l-attività, din is-sena il-Kunsill ma jipparteċipax. 
 
33.06.06 Is-Sindku Scott Camilleri informa lill-Kunsill li wasal il-kont relatat mal-kirja li 
għandna mal-Awtorità tal-Artijiet marbuta maż-żewġ kmamar fi Triq Florence 
Nightingale, Birżebbuġa, li huma amministrati mill-Kunsill. Minn din id-darba l-ammont  
dovut żdied b’€1601. It-total mitlub hu ta’ €2,401 fis-sena, għal perjodu ta’ ħmistax-il 
sena. Il-Kunsilliera preżenti qablu li nkomplu b’din il-kirja. 
 
33.07 Mozzjonijiet/Rakkomandazzjonijiet 

 
33.07.01 Ma kien hemm l-ebda mozzjoni/rakkomandazzjoni. 
 
33.08 Quarterly Report (Jannar – Ġunju 2026) 

 
Hawnhekk ingħaqad l-accountant tal-kunsill is-Sur Kevin Incorvaja 
 
33.08.01 Is-Segretarju Eżekuttiv Jordy Brincat ressaq il-quarterly report ta’ bejn Jannar 
u Ġunju 2026, li ġie ċċirkulat minn qabel is-seduta u għalhekk ġie kkunsidrat bħala moqri. 
Hawn, l-accountant tal-Kunsill ta spjegazzjoni dwar il-quarterly report.  
 
33.08.02 Il-quarterly report ta’ bejn Jannar u Ġunju 2026, ġie approvat unanimament. 
 
Il-Kunsillier Alex Caruana talab li jkun skużat mill-laqgħa. 

33.09 Ingaġġ ta’ Clerical Officer 

 
33.09.01 Is-Segretarju Eżekuttiv Jordy Brincat informa li ftit tal-ġimgħat ilu l-Kunsill 
ħareġ sejħa għall-pożizzjoni ta’ Clerical Offer. Kif spjegat fis-seduta preċedenti, wara li 
saru l-ewwel intervisti, ġew shortlisted żewġ kandidati li kisbu l-ogħla marka. 
It-tieni intervisti saru nhar il-Ħamis 23 ta’ Lulju. L-ewwel kandidata, mingħajr ma tat l-
ebda avviż, ma attendietx għat-tieni intervista skedata. It-tieni kandidata attendiet għall-
intervista u ġiet evalwata permezz ta’ diversi case studies relatati mad-dmirijiet u r-
responsabbiltajiet marbuta mal-pożizzjoni ta’ Clerical Officer fl-uffiċċju. 
 
Il-kandidata wieġbet b’mod sodisfaċenti, uriet interess u kompetenza fit-tweġibiet tagħha 
għas-sitwazzjonijiet li ġew ippreżentati lilha mill-Bord. Dakinhar ġiet infurmata wkoll li 
kien għad baqgħalha tippreżenta ċ-ċertifikati oriġinali meħtieġa sabiex il-proċess ikun 
jista’ jitkompla. Għaldaqstant, sakemm id-dokumenti kollha meħtieġa jkunu waslu sal- 
iskadenza stabbilita u jkunu kkonfermati bħala korretti, u li l-kandidata provdiet l-
informazzjoni korretta il-Bord qabel li jirrakomanda lil din il-kandidata għall-pożizzjoni 
msemmija f’din is-sejħa. 
 
33.09.02 Il-Kunsillieri preżenti approvaw il-ingaġġ u qablu li jimxu mar-
rakkomandazzjoni tal-Bord. 
 
33.10 Jum Birżebbuġa 2026 

 
33.10.01 Il-bord iltaqa’ nhar it-Tlieta, 25 t’Awwissu, fis-sala tal-Kunsill Lokali fejn kien 
hemm preżenti s-Sindku Scott Camilleri, il-Viċi Sindku Josette Busuttil, il-Kunsillier Karel 
Zahra, il-Kunsillier Ivan Abela Grech, is-Sur Joe Debattista (membru indipendenti), u s-Sa 
Laura Cunningham (membru indipendenti). 
 
Hawnhekk il-membri tal-Kunsill irrisolvew ruħhom f’kumitat sabiex jiġu diskussi l-persuni 
nominati għar-rikonoxximenti u Ġieħ Birżebbuġa wara li ġew evalwati mill-bord tal-għażla 
 
33.10.02 Il-lista finali ta’ kif se jkunu qed jingħataw dawn ir-rikonoxximenti se tkun qed 
tiġi moqrija fis-seduta ta’ Settembru 2026. Il-Kunsill Lokali approva r-rapport tal-għażla 
tar-rikonoxximenti kif ukoll intgħażlet, mill-membri tal-Kunsill Lokali, il-persuna li se 
tingħata Ġieħ Birżebbuġa. Il-persuni se jkunu qed jiġu premjati nhar l-Erbgħa 16 ta’ 
Settembru, waqt ċerimonja li se ssir fi Ġnien il-Kunsill Lokali. 
 
33.10.03  Is-Sindku Scott Camilleri ta spjegazzjoni dwar il-programm ta’ Jum Birżebbuġa, 
li se jkun simili għal dak tas-sena li għaddiet. L-attività tibda bil-quddiesa, segwita mill-
għoti tal-unuri u r-rikonoxximenti, u tintemm b’festin żgħir għal dawk kollha preżenti. 
 
33.11 Attivitajiet u skemi 

 
33.11.01 Is-Sindku Scott Camilleri, informa lill-Kunsill li ħarġet skema mid-Diviżjoni tal-
Gvern Lokali SPI/SCI/07/2026 - Finanzjament - Attivitajiet Kulturali Annwali 2027, u 
wara li tiġi diskussa internament se tittella fis-seduta li ġejja għad-diskussjoni. 
 
33.11.02 Is-Sindku Scott Camilleri informa lill-Kunsill li kien hemm komunikazzjoni mal-
artist responsabbli mill-presepju artistiku tal-Kunsill. L-artist informa li x-xogħol miexi u 

li mistenni jżomm mal-perjodu ta’ żmien stipulat mill-Kunsill sabiex il-presepju jitlesta 
fil-ħin. 
 
33.12 Skeda ta’ pagamenti u petty cash u lista ta’ purchase orders 

 
Skeda ta’ pagamenti: 
 
33.12.01 Is-Sindku Scott Camilleri u l-Kunsillier Karel Zahra astjenew milli jivvutaw, 
peress li f’din l-iskeda kien hemm pagamenti dovuti lilhom għal talba ta’ rimbors. 
 
33.12.02 Ma kienx hemm mistoqsijiet dwar l-iskeda tal-pagamenti. 
 
Petty cash: 
 
33.12.03 Ma kienx hemm mistoqsijiet dwar il-petty cash. 
 
Fuq proponiment tal-Kunsilliera Rohasia Zammit, u sekondat mill-Kunsillier Darren 
Mark Debono, il-kunsilliera preżenti kollha qablu dwar l-iskeda tal-pagamenti u l-petty 
cash. 
 
Lista ta’ Purchase Orders: 
 
33.12.04 Il-Kunsillier Karel Zahra ressaq mistoqsija dwar il-PO’s lill-Urban Furtniture. 
Is-Segretarju Eżekuttiv Jordy Brincat informa li dak il-ħin ma kellux din l-informazzjoni 
dak il-ħin, iżda se jkun qed jibgħat korrispondenza l-għada bl-informazzjoni kollha.  
 
33.13  Tmiem tal-laqgħa u data tas-seduta li jmiss 

 
33.13.01 Is-seduta tal-Kunsill intemmet fit-20:00 wara li ġiet mgħoddija l-aġenda kollha 
u ġiet aġġornata għal nhar it-Tlieta, 29  ta’ Settembru 2026, fil-17:30.  
 

Ikkonfermati llum it-Tlieta, 29 ta’ Settembru 2026. 

 

 

IFFIRMATA                                                          IFFIRMATA 

___________________                         _____________________________ 
Scott Camilleri     Jordy Brincat 
Sindku                  Segretarju Eżekuttiv 


